
Ներածություն 

                                                                                                                  

                                                                                                   Թե ուզում ես երգդ լսեն,   

                                                                                                                           Ժամանակի շո՛ւնչը դարձիր,  

                                                                                                                          Կապվի՛ր նյարդով յուրաքանչյուր 

                                                                                                                          Քո օրերին ու քո դարին․․․     

                                                                                 Ե.Չարենց   

      Աշխատելով դպրոցում՝ ես անընդհատ վախենում եմ ժամանակավրեպ լինելուց. 

տեխնոլոգիաներն ու գործիքները օր օրի փոխվում են, նորանում:  Զգում եմ դարի 

հրամայականը ու փորձում ինքնակրթությամբ լրացնել բացերը: «Եթե մենք 

սովորեցնում ենք այն, ինչ սովորել ենք երեկ, նշանակում է գողանում ենք երեխայի 

ժամանակը»:1 

   Լինելով ծնող՝ նաև զգում եմ՝ այսօրվա երեխան նման չէ մեզ. իր 

նախասիրությունները տարբեր են։ Պետք է կարողանանք ճանաչել մեր երեխաներին՝ 

հետաքրքրությունները բացահայտելով, նրանց լայն հնարավորություններ ընձեռելով:2  

    Նոր չափորոշչային պահանջներով առավել կարևորվում են 

կարողունակություններով օժտված անհատները: Կարողունակությունների 

հիմնական բաղադրիչներից են ոչ միայն գիտելիքն ու հմտությունները, այլև արժեքը և 

վերաբերմունքը:   

   Դրան հասնելու համար բոլորս պետք է համախմբենք մեր ուժերը՝ ամեն մեկս մեր 

տեղում, մեր ոլորտում գործենք՝ փոխելով, ինչպես հայեցակարգերը, այնպես էլ 

գործողությունների ծրագրերը: Իսկ ինչ-որ բան փոխելու համար պետք է  նախ մենք 

փոխվենք՝ լինենք բաց մտածող, արագ փոփոխություններին հարմարվող, ճկուն ու 

դինամիկ, սովորենք «մանր քայլերի արվեստը»:  

                                         
1Ջոն Դյուի,       ԵՎ ՀԱՍԱՐԱԿՈՒԹՅՈՒՆԸ, «Դպիր» մանկավարժական հանդես,Երևան 2008,էջ5. 

2 Տատյանա Չերնիգովսկայա, Մենք և մեր երեխաները, 2022թ. /https://www.youtube.com/watch?v=10eTVYe5Hwo / 

https://www.youtube.com/watch?v=10eTVYe5Hwo

   Մեր հետազոտության թեման ընտրել ենք սովորողների մեջ արժեքային համակարգի 

ձևավորումը մայրենիի դասավանդման  ընթացքում, քանի որ  խնդիր է մարդու 

օտարումն  իր էությունից: Արհեստական բանականության, թվային տեխնոլոգիաների 

այս դարում, երբ թվում է մատի մեկ հպումով կարող ես շատ բան փոխել, մարդն 

իրականում մենակ է, խոցելի:   

     Հետազոտության նպատակը տարբեր հնարների, մեթոդների համադրմամբ ու 

կիրառմամբ սովորողների արժեհամակարգի ձևավորումն է, վերլուծական 

կարողությունների, քննադատական մտքի զարգացումը, որ մարդը չվերածվի միայն 

տնտեսական արժեք ունեցող մարդկային կապիտալի՝ անձնային թույլ որակներով, 

մարդկային պարզունակ ընկալումներով: 

   Թեման արդիական է, քանի որ տեխնիկական հեղաշրջման այս հարափոփոխ 

դարում, երբ ամեն ինչ մեքենայացվում է, թվայնացվում, Լև Տոլստոյի խոսքերով ասած, 

մարդը դարձել է «կարճ տարածության»3 էակ: Այժմ գերիշխող է անհատի էգոն: Հաճախ 

նայում ենք, բայց չենք տեսնում, զգացմունքները բթանում են, բովանդակությունից 

առավել կարևորում ենք ձևը, սիրուն փաթեթավորումը: Մինչդեռ 

փոխհարաբերություններում կարևոր են  մարդկայինը, խիղճը արթուն պահելը, 

ազնվությունը, անարդարությանն արձագանքելը, հանդուրժողականությունը, 

կարեկցանքը, գութը, էմպատիան: Ցավ զգում են շատերը, բայց ոչ բոլորն են ունակ 

ուրիշի ցավով ապրելու, ապրումակցելու:  

   21-րդ դարում, երբ ամենուրեք տիրում է ամենազոր մեդիան, երբ անգիրի դպրոցն 

իրեն վաղուց արդեն սպառել է, ուսուցումը և գիտելիքների յուրացումը պետք է 

իրականացվեն ակտիվ և ոչ թե պասիվ հենքի վրա: Ջոն Դյուիի այն դրույթը, թե պետք է 

երեխաներին օգնել գիտելիքը ակտիվորեն յուրացնելու և ոչ թե նրան դարձնել պասիվ 

ընդունող, հետագայում պատկերավոր կերպով ձևակերպել է Գ. Ս. Քոմեջերը.  

«Երեխան անոթ չէ, որը պետք է լցնել, այլ ջահ, որը պետք է վառել»:4 Իրոք, շատերն են 

մեզ սովորեցնում, բայց քչերն են  դառնում մեզ համար ուսուցիչ, այդ կայծը տալիս, 

լուսավորում: 

                                         
3
 Ս.Խաչատրյան, Կամուրջներ պատերի փոխարեն Ուսուցման էկոլոգիա, Երևան, Անտարես 2014, էջ 24. 

4
 Ջոն Դյուի, ԴՊՐՈՑԸ ԵՎ ՀԱՍԱՐԱԿՈՒԹՅՈՒՆԸ, «Դպիր» մանկավարժական հանդես, Երևան 2008, էջ 5. 

   Մեր՝ ուսուցիչներիս գործն այժմ հեշտ չէ. ունենք լուրջ մրցակիցներ (Siri, Googe Now, 

Cortana հեռախոս, մեդիա): Փորձենք ճիշտ ուղղորդել սովորողների ուժերը՝ ՏՏ 

դարձնելով օժանդակող գործիք, միջոց: Պարզ է, որ գունագեղ ու գրավիչ մեդիաշխարհը 

կլանելու է երեխայի ուշադրությունը: Թեև համացանցը անսահման 

հնարավորություններ է բացում մեր առաջ, բայց իրականում ամեն մարդ այն իր 

հետաքրքրությունների չափով է միայն օգտագործում, ուստի մեր խնդիրն է շեշտը դնել 

ոչ միայն սովորողների ինտելեկտուալ (անգլ. IQ — intelligence quotient), այլև 

հուզական (անգլ.՝ emotional intelligence, EI), սոցիալական զարգացման վրա, 

հուզական ներգրավվածություն, հետաքրքրություն առաջացնել՝ դարձնելով նրանց 

ուսումնական գործընթացի ակտիվ մասնակից: «Այսօր զանգվածային մշակույթի 

տարածվածության հիմնական պատճառներից մեկն այն է, որ այն ներազդում է մարդու 

հուզական աշխարհի վրա»:5  

 

 

 

  

                                         
5Ջոն Դյուի, ԴՊՐՈՑԸ ԵՎ ՀԱՍԱՐԱԿՈՒԹՅՈՒՆԸ, «Դպիր» մանկավարժական հանդես, Երևան 2008, էջ 32. 

Սովորողների արժեհամակարգի ձևավորումը 

 Հրանտ Մաթևոսյանի «Հացը» պատմվածքի միջոցով 
 

«Մենք բոլորս գալիս ենք մանկությունից»: 
Անտուան դը Սենտ-Էքզյուպերի 

 

    Մարդու հոգեաշխարհի ծալքերը թափանցող, սովորողների մեջ վերլուծական 

կարողություններ առաջացնող, արժեհամակարգը փոխող գործերից է Հրանտ 

Մաթևոսյանի «Հացը» պատմվածքը: Այն ուսումնասիրում ենք 6-րդ դասարանում: Երկի 

ուսուցմանը ծրագրով հատկացված է 7 դասաժամ: Հետազոտությունն արդյունավետ 

անցկացնելու համար  դպրոցական բաղադրիչից  մայրենիին տրված ժամերից մեկն էլ 

էի ավելացրել: 6-րդ դասարանի ղեկավարն եմ, ուր սովորում են 13 տղա և 7 աղջիկ, 

դպրոցի աշխույժ ու չարաճճի դասարանն է: Հաշվի առնելով նրանց տարիքային, 

անհատական ու հոգեբանական առանձնահատկությունները, միջանձնային 

հարաբերություններն ու վարքը՝ լեզվական կարողունակությունից առավել 

թիրախավորել ենք նրանց արժեհամակարգի վրա ներազդելը. «Երեխաները կարող են 

մոռանալ այն ինչ իրենց սովորեցրել եք, բայց չեն մոռանա այն ինչ զգացել են ձեր դասին»:6 

Դասն սկսեցի ինքնախոստովանությամբ՝ պատմելով իմ կյանքից երկու  դեպք, 

որոնց համար ամաչում էի, խղճի խայթ զգում: Մեկը կապված էր իմ վաղ մանկության 

տարիների հետ, մյուսը՝ դեռահասության:  

Փոքր էի, մենք թութակներ ունեինք: Ես եղբորս ամենասիրելի թութակին նրանից 

թաքուն գիշերը տարել իր մոտս, գուրգուրում էի, փաղաքշում՝ տիկնիկիս մահճակալի 

մեջ դրած, հետո իմ անկողին տարա: Քնել էի ու առավոտյան թութակին անշնչացած 

գտա: Կամացուկ տարա, վանդակի մեջ դրեցի, որ եղբայրս եղելությունը չիմանա:    

Տարիներ հետո ինքս ինձ պիտի գիտակցեի, որ զգոն ու սթափ մայրիկ դառնալս 

գուցե գլխավորապես դրանով էր պայմանավորված (չնայած քնկոտ եմ, շուտ 

արթնանում էի, տղայիս նստած կերակրում). դառը փորձ ունեի՝ խղճիս ծանրացած:  

Մյուս դրվագը կապված էր դպրոցական տարիներիս հետ: Դասղեկս ինձ՝ 

«գերազանցներ» ստացողիս, իմ երկու դասընկերուհիների հետ իր դասարանն էր 

                                         
6
 Ջոն Դյուի, ԴՊՐՈՑԸ ԵՎ ՀԱՍԱՐԱԿՈՒԹՅՈՒՆԸ, «Դպիր» մանկավարժական հանդես, Երևան 2008, էջ 28: 

տարել, ու մենք, վերջին նստարանին նստած, իրեն էինք օգնում՝ պաստառ էինք 

պատրաստում: Ինքն էլ իր դասն էր վարում: Մի ակտիվ աշակերտ ձեռքն անհամբեր 

շարժում էր, որ իրեն դաս հարցնեն: Երբ սկսեց պատմել, ընկերուհուս վարակիչ 

ծիծաղն ինձ էլ փոխանցվեց: Հիշում եմ՝ ինչպես մատիտը սեղանի տակ նետեցի, որ 

լրջանամ, հանկարծ չնկատի տղան: Նա լեզվական արատ ուներ, չէր կարողանում 

հնչյունները ճիշտ արտաբերել: Ու միշտ էլ հիշելիս ամաչում եմ իմ այդ օրվա 

պահվածքի համար: Գուցե նա չզգաց, չնկատեց էլ, բայց ինձ փոխեց, դաս տվեց, այն 

դասերից, որ ամբողջ կյանքի համար են: Նրանից սովորեցի չհանձնվել, ձերբազատվել 

բարդույթներից ու պայքարել, վստահ ու անվարան գնալ երազանքների հետևից (նա 

հիմա մեծ հաջողությունների է հասել): 

Համոզված եմ՝ եթե մի փոքր համարձակություն ունենանք հետ նայելու, 

անդրադարձ կատարենք,  յուրաքանչյուրս էլ կմտաբերենք բազմաթիվ նման դեպքեր, 

որոնք խղճի խայթ են առաջացնում: Բոլորս էլ հաճախ կռիվ ենք տալիս մեր խղճի հետ, 

երբեմն մեր խղճին դեմ գնում, դավաճանում մեզ, մեր սկզբունքներին, երբեմն փորձում 

խլացնել նրա ձայնը՝ արդարացնելով մեր այս կամ այն արարքը, հետո փորձում 

հաշտվել հետը. դա մարդկային է (մի հոգևորականի հետ զրույցից էլ ստացել էի մյուս 

կարևոր դասը՝ մարդու խիղճը կարող է լինել իր դատավորը, օգնականը կամ 

թշնամին):  

   Կարծում եմ՝ նման մտերմիկ զրույցների, սովորողների մոտ վստահության  

մթնոլորտ առաջացնելու գրավականը ոչ միայն անկեղծությունն է, այլև այն, որ մենք 

մեզ իրենցից չենք տարանջատում, չենք ընդգծում մեր առավելությունը, չենք փորձում 

իշխել նրանց անգամ ենթագիտակցական մակարդակում: Նրանց կողքին նստած էի 

պատմում՝ կարևորելով նույն հարթությունից խոսելը, աչքերի կոնակտն ու ոչ վերբալ 

հաղորդակցության միջոցները: Երբ երեխաները զգում են, որ մենք էլ ենք իրենց նման, 

սխալվում ենք, զղջում, ափսոսում, մեզ իրենցից մեկն են համարում, ընդունում են, 

բացվում մեր առաջ ու թողնում իրենց աշխարհը. նրանք իսկույն տարբերում են կեղծը: 

Մարդու մեջ ամենակարևոր հատկանիշները սաղմնավորվում են վաղ մանկության 

տարիներին:  

Հուզիչ, մտերմիկ ու անկաշկանդ զրույց ծավալվեց, հետո իրենք էլ անկեղծացան, 

ծիծաղելի դեպքեր հիշեցին, խոստովանեցին, որ իրենց թույլ տված այս կամ այն 

արարքի համար զղջում են, խղճի խայթ զգում, ամաչում:  

  Ընթերցեցինք նաև Ա.Վեռնոյի «Մայրիկ» գրքից մի հատված. «Ինչպես մեր 

ճանապարհը գտնելու համար, այնպես էլ առաջին անհրաժեշտ գնումները  

կատարելիս, բառերի բացը լրացրին ձեռք ու ոտքի շարժումները: 

    Հայրս շատ արտահայտիչ շարժուձև ուներ, որոնք հնարավորին չափով վերցված էին 

կյանքից: Տնտեսական ապրանքների խանութում նա, սեղմված բռունցքը գետնին 

քսելով, ապահովեց մի շիշ ժավելի հեղուկ, հատակ լվանալու լաթ և ավել: Մի ձեռքով 

պատկերելով ծորակ, ապա ձեռքի ափերը իրար շփելով՝ լվացվելու շարժում արեց և 

վաճառորդի ծիծաղի հետ ստացավ երկու մեծ կտոր մարսելյան օճառ: 

   Մնջախաղի դերասանի նման նա շարժուձևով բառեր էր քանդակում, և մեր մոմլաթե 

պայուսակը լցվում էր առաջին անհրաժեշտության առարկաներով: 

   Խնդիրը լրջացավ մսավաճառի խանութում: Հայրս նայում էր վաճառասեղանին 

ցուցադրված մսերին, բայց ակներևաբար փնտրածը չէր գտնում: Երբ հերթը հասավ 

մեզ, հայրս աշխատեց բացատրել, թե ինչ է ուզում: Նա մատնացույց արեց միսը, ապա 

ձեռքերով օդի մեջ գծեց երևակայական մի պատկեր: Բայց այստեղ «մարմներեն» 

թարգմանված նրա խոսքը չհասկացվեց: Հայրս նաև բառեր ասաց երեք լեզուներով, 

բայց ոչ ոք թուրքերեն, հունարեն և հայերեն չէր հասկանում: 

   Հաճախորդները, մսավաճառի աշակերտը, գանձապահը աչք դառած նայում էին 

տարաշխարհիկ այս մարդուն, որ, օդի մեջ շարժելով թևերը, հավանաբար խոսում էր 

Ֆրանսիայում անհայտ առասպելական ինչ-որ անասունի մասին:  

   Հանկարծ խոր լռություն տիրեց խանութում: Հուսահատված հայրս երեք անգամ 

ուժգին խփեց աջ ազդրին և ոչխարի նման մայեց: 

   _ Բե˜ե˜ե˜: 

  Միանգամից բոլորի շրթունքից դուրս թռավ միևնույն բառը: Ոչխարի ազդր է ուզում 

այս մարդը: 

   Մնջախաղի տեսարանն ավարտված էր: 

   Մնջախաղի վարպետն ու որդին բռնեցին տունդարձի ճամփան: 

   Այսօր ես ամաչում եմ այն օրվա իմ ամաչելու համար»7:  

Մենք էլ մեզ համար ոչինչ չխնայող, աշխատող, հոգսաշատ մեր ծնողներին 

արժևորեցինք: 

   Այնուհետև «հաց» բառով մտագրոհ արեցինք, բառարանից հանեցինք  «հաց» բառի 

իմաստները: Հարցադրումներով պարզեցինք, թե ինչ գործեր են հիշում հացի մասին:  

   Դարձվածքներ կարդացինք՝ նշելով, որ սկսած Տերունական աղոթքից, էպոսից  մինչև 

մեր լավագույն ստեղծագործություներ՝ «Հացին երգը», «Իրիկնահաց», «Այս հացը 

սուրբ», «Հացի խնդիր», հիշատակվում է հացը: 

    Տրված բանալի բառերով՝ խոզ, գիրք, կորչել, գերազանցիկ, փնտրել, «Հինգրոպեանոց 

շարադրանք» մեթոդով երեխաները գրեցին փոքրիկ պատմություն: Մի քանիսինը 

կարդացինք, քննարկեցինք: 

   Հաջորդ դասաժամն անցկացրինք հարցադրումների ու կանխատեսումների 

մեթոդով՝ ժամանակ առ ժամանակ նրանց ուշադրությունը բևեռելով տղային 

բնութագրող հատվածների վրա:  

   Կցանկանա՞ք կարդալ մի գերազանցիկ տղայի մասին, որը ծուլացավ օգնել հոգնած 

հայրիկին, որ գտնի կորած խոզերին։ 

● Ի՞նչ է լինելու։ 

● Ինչի՞ց հասկացաք։  

● Ի՞նչ եղավ, արդյո՞ք մտածել էիք, որ այսպես կլիներ։ 

● Հաճելի՞ էր, որ կռահեցիք։ 

● Ինչը՞ զարմացրեց կամ զայրացրեց ձեզ։ 

Լրացրինք քառաբաժանը. 

● Ի՞նչ պատկերներ էիք տեսնում պատմվածքն ընթերցելիս։ 

● Ի՞նչ ձայներ էիք լսում։ 

● Ի՞նչ էիք զգում։ 

● Ինչպիսի՞ պատմվածք էր։  

                                         
7 Ա. Վեռնոյ, Մայրիկ, Եր., Խորհ. գրող, 1989, էջ 20-21. 

   Խմբերը բնութագրեցին, մեղադրեցին ու արդարացրին տղային: Ընտրեցին կպչուն 

թղթերի վրա գրված լավ զավակի մեկ հատկանիշ, որը կցանկանային զարգացնել, 

փակցրին պաստառին։ 

● Ցու՛ յց տուր, որ տղան լավ չէր վարվում իր ծնողների հետ: Դո՛ ւրս հանիր այդ 

հատվածները: 

● Ցո՛ ւյց տուր, որ այս ընտանիքը աշխատավոր ընտանիք էր: Դո՛ ւրս հանիր այդ 

հատվածները 

● _Դու գիրքդ կարդա, այս արտահայտությունը օգտակա՞ր խոսք է, թե՞ 

վնասակար, ինչո՞ւ: 

● Ինչո՞ւ է պատմվածքի վերնագիրը   «Հացը»: 

● Ի՞նչ գիտես հացի արարման մասին: 

● Ի՞նչ ես կարծում, մեծերը հասկացան, որ տղան չի փնտրել խոզերը: 

● Ի՞նչ կարծիք ունես տղայի մասին: 

● Եթե տղան խոստովաներ, որ չի փնտրել խոզերին, մեծերը ի՞նչ կանեին: 

● Դու ինչպե՞ս կվարվեիր տղայի փոխարեն: 

● Տղան զղջաց իր արաքի համար. ի՞նչ հետևություն կանես դու: 

 Նման հարցադրումները նպաստում են քննադատական մտքի ձևավորմանը: 

Արժեքները վերարժևորվում են: Ժամանակ տրամադրվեց, ապա մի քանի աշակերտ 

կարդացին։ Տեղի ունեցավ մտքերի փոխանակում և քննարկում։ 

    Հաջորդ դասաժամը սկսեցինք՝ ընթերցելով Համո Սահյանի «Ինչո՞ւ հիշեցրի»8 

բանաստեղծությունը. 

Քամին սարերից 

Առաջին ձյունի 

Փոշին է բերում 

Եվ շաղ է տալիս 

Բոբիկ ոտներիս  

Ու փշաքաղված 

Մազերիս վրա: 

                                         
8 Համո Սահյան, Կանչե կռունկ, Երևան, 1973, էջ 371. 

Շապիկիս փեշքից 

Ու թևքից կախված 

Մաշված, գույնզգույն,  

Խաշամանման  

Կարկատանները 

Պոկում է քամին,  

Խառնում ծառերից 

Թափվող խաշամին… 

Խաշամ, ի՜նչ խաշամ,  

Թեժաթուխ լավաշ,  

Տավարն ուտում է,  

Ու չի կշտանում:  

Ես լուռ նստել եմ 

Կապույտ մի քարի,  

Կապտել եմ ես էլ,  

Եվ կապույտ քարից 

Տարբերվում եմ ես 

Այնքանով միայն,  

Որ ես դողում եմ,  

Քարը չի դողում:  

      

Գյուղ տանող ճամփով 

Անցնում է հայրս,  

Ցախը շալակին:       

-Ցո՞ւրտ է, - հարցնում է:  

-Տաք է, - ասում եմ:                  

-Քարին մի նստիր,  

Վեր կաց, - ասում է:  

-Տավարն, - ասում է, - 

Լույսով չբերես:  

Ասում է, գնում…      

Անցել է ուղիղ 

Քառասուն տարի 

Հիշեցրի երեկ,  

Հայրս լաց եղավ:    

Ինչո՞ւ հիշեցրի: 

Փորձեցինք զուգահեռ անցկացնել երկու տղաների միջև, ճիշտը չասելու նրանց 

պատճառները քննել, համեմատել հայրերին: Երկուսի հայրն էլ սիրում էին իրենց 

տղաներին: Առաջինի հայրը փորձում էր տղային կրթությունից չկտրել, կենցաղային 

հոգսերից զերծ պահել, երկրորդինը՝ ոչ: Հասկացանք, որ հոգսերն ու խնդիրները 

երբեմն չեն թողնում, որ ծնողները արտահայտեն զգացմունքը: Խոսեցինք նաև 

Հովհ.Թումանյանի «Իմ ընկեր Նեսոն» պատմվածքի մասին, հանձնարարվեց ընթերցել 

այն տանը: Խոստացանք  այսուհետ ավելի նրբանկատ լինել, մեծերի հանդեպ ուշադիր, 

մտածենք` «ինչպես հասկանալ կողքինի տխրությունը, ինչպես լսել լռությունը, ինչպես 

տառապել … արժանապատվությամբ»9: 

 Ամենակարևորի մասին պետք է կարդալ տողատակում՝ չասված խոսքերի մեջ, 

ենթատեքստը հասկանալ, տեսնել զգալով. «Միայն սիրտն է սրատես: Ամենագխավորը 

աչքով չես տեսնի»:10  

    Անկեղծորեն Խոստովանեցին, որ իրենք էլ երբեմն պատճառաբանություններ են 

բերում, պատմվածքի տղայի պես «ծույլ անբանի» նյարդայնացնող հարցեր են տալիս, 

որ հեռախոսով նյութեր փնտրելու պատրվակով երկար խաղում են:  

     «Հացը» պատմվածքը շատ դուր եկավ նրանց. խորն է, տարբեր ենթաշերտեր ունի իր 

մեջ, ընդհանուր եզրեր գտան իրեց հետ, շատերի ծնողները ևս, չնայած գյուղական 

բազմաթիվ հոգսերին, իրենց երեխաներին տարբեր խմբակների են ուղարկում, նոր 

ականջակալներ, նոր հեծանիվ, նոր հեռախոս գնում: Իսկ նրանց պատմություններից 

ինձ համար ակներև դարձան մի քանի աշակերտի չսովորելու իրական պատճառները. 

իրենք էլ ակտիվ մասնակցություն ունեն, ներգրավված են իրենց ընտանիքի գործերում, 

կիսում են բազմանդամ ընտանիքի հոգսը: 

 

 

 

  

                                         
9
 Ս.Խաչատրյան, Կամուրջներ պատերի փոխարեն Ուսուցման էկոլոգիա, Երևան, Անտարես 2014, էջ 19 

10 Անտուան դը Սենտ-Էքզյուպերի, https://grqamol.am/article/antuan-dy-sent-eqsuperi-poqrik-ishkhan-2/ 

https://grqamol.am/article/antuan-dy-sent-eqsuperi-poqrik-ishkhan-2/

Քննադատական մտածողության և վերլուծական կարողությունների 

զարգացումը իբրև արժահամակարգը կազմող մաս 

 

«Լինել ստեղծագործ նշանակում է փորել խորը, նայել լավ, ուղղել սխալները, զրուցել 

կատվի հետ, սուզվել խորքերը, անցնել պատի միջով, արև վառել,  

ավազից դղյակ կառուցել, ողջունել ապագային» 

Փոլ թորենս 

 

Մեր ձգտումներն ու արարքները, վարքն ու հույզերը, դրսևորումներն ու 

մտահղացումները կախված են մեր արժեքներից՝ թե ինչին ենք մենք դավանում և ինչով 

առաջնորդվում: Սովորողների արժեքային համակարգի ձևավորումը մի շարք 

գործոններով է պայմանավորված՝ սոցիալական, հոգեբանական, աշխարհայացքային: 

Հետևաբար նրանց վրա ներազդելու տեսանկյունից մեծ տեղ եմ հատկացնում նաև 

այլընտրանքային միջոցների կիրառմանը՝ ֆիլմերի, թատերական ներկայացումների 

դիտում, այցելություններ պատմամշակութային վայրեր, էքսկուրսիաներ ու  

շաբաթօրյակներ:  

Կարծում եմ՝ պետք է արժևորենք նաև վալդորֆյան մանկավարժության 

սկզբունքները՝ արվեստին, ստեղծագործականությանը, երեխայի համաչափ, 

ներդաշնակ զարգացմանը, տարիքային ու հոգեբանական 

առանձնահատկություններին, սոցիալական դաստիարակությանը մեծ տեղ տալով։ 

Արտերկրում ապրող իմ ազգականները պատմում են, թե ինչպես են նախակրթարանի 

երեխաներին ռետինե կոշիկներ հագցնում ու տանում անձրևաջրերի մեջ խաղալու, 

արշավների, ավագ դասարանցիներին ձիավարության, լողի դասեր տալիս, բնության 

գրկում դասավանդում․․. Մեզանում միայն որոշ մասնավոր դպրոցներում է էդպես։  

   Վերլուծական կարողություններով օժտված, մտածող, ազատ և բաց միտք ունեցող 

անհատականություններ կրթելու համար պետք է զարգացնենք նրանց մտահորիզոնը՝ 

բացահայտելով նրանց կարիքները (Саммерхилл/ Summerhill   

/https://www.youtube.com/watch?v=dLZFKyyh-0Q ):  

https://www.youtube.com/watch?v=dLZFKyyh-0Q

   Կարծում եմ՝ պետք է մեզ թույլ տանք դասերին ստեղծագործաբար մոտենալ, դուրս 

գալ շրջանակներից, պարտադրված կաղապարներից, որ չմոռանանք ամենակարևոր 

բաների մասին՝ թողնելով դրանք ինքնակրթությանը, որ հետո մի ողջ կյանք տանուլ 

չտանք՝ ուշացած ուշքի գալով.11 «Ամենակարևոր բաները մեզ ոչ ոք չսովորեցրեց։ 

Առաջին դասարանում անցանք այբուբենը, դա հետո էլ կսովորեինք։ 

Հետո թվաբանության դասատուն մեզ անգիր անել տվեց բազմապատկման աղյուսակը 

... երբ կյանքում մենք անընդհատ բաժանվելու էինք՝ մեր մտերիմներից, մեր հույսերից, 

մեր ապրած տարիներից.... Սովորեցրին հին ու նոր ժամանակների պատմություններ, 

որ ի՞նչ... 

... Եվ ոչ ոք չսովորեցրեց ինչպես հասկանալ կողքինի տխրությունը, ինչպես լսել 

լռությունը, ինչպես տառապել ... արժանապատվությամբ։ 

Թողեցին, որ այդ ամենը սովորենք ինքնակրթությամբ՝ ինչպես ասում են։ 

... Իսկ ավելի մարդավարի ասած՝ մեր սրտերի վրա ստացած վերքերով պիտի 

սովորեինք ամենակարևոր բաները։ Իսկ վերքերից սպիներ են մնում ...»12:  

   Աշակերտների վերլուծական կարողությունները, կրթական կարիքները 

բացահայտելու հայեցակետից շատ ճանաչողական և ուսանելի է «Երեք ապուշներ» 

ֆիլմը, որը տղայիս հետ դիտելուց հետո որոշեցի դասարանիս հետ նույնպես 

համատեղ դիտել ու քննարկել: 

   Ֆիլմում կարևոր հարցեր են բարձրացված. գնահատականների մրցավազքին, 

ամբոխային մտածելակերպին, ավանդական համակարգին, ակադեմիականությանն 

ու սովորույթներին գերի լինելուն հակադրվում են ազատ, ինքնուրույն 

մտածողությունն ու գործնական կարողությունները, կոնկրետ իրավիճակում 

կողմնորոշվելու հմտությունները, նախասիրություններով առաջնորդվելը։ Ֆիլմում 

առկա են կրթության վրա ազդող տարբեր գործոններ՝ սոցիալական, հոգեբանական, 

աշխարհայացքային, ժամանակային: Քննվում են  ավանդույթները, սովորույթներն ու 

կարծրատիպերը, սերունդների անջրպետը: Հետաքրքրությամբ դիտեցին. ֆիլմում նաև 

հումոր կա:  Փորձեցինք սովորողների ուշադրությունը բևեռել ոչ միայն  

                                         
11 Համո Սահյան /https://grqamol.am/article/um-hamar-im-ushqy-gnac/ 

12 Ս.Խաչատրյան, Կամուրջներ պատերի փոխարեն Ուսուցման էկոլոգիա, Երևան, Անտարես 2014, էջ 19. 

https://grqamol.am/article/um-hamar-im-ushqy-gnac/

բովանդակային կողմի վրա, այլև կենտրոնանալ կերպարներն ամբողջական դարձնող 

դետալների, մանրուքների վրա։   

   Քննարկեցինք երեք ընկերների տիպական կերպարները, որոնցում խտացված են 

սովորողների տարբեր տեսակներն ու նրանց՝ կրթություն ստանալու 

դրդապատճառները։  Եթե առաջինի՝  ծայրահեղ աղքատության մեջ գտնվող ընտանիքի 

երեխայի համար կրթությունը միակ միջոցն էր սոցիալական խնդիրները 

հաղթահարելու համար, ապա երկրորդը սովորում էր, որովհետև այդպես որոշված է․ 

ծնվել էր 5-15-ին, իսկ 5-16-ին՝ մեկ րոպե անց, արդեն իր հայրն ու մայրը դրոշմել էին 

կնիքը նրա ճակատագրի վրա՝ ինժեներ-բակալավր, թեև տղայի տարերքը 

լուսանկարչությունն էր։ Եվ միայն երրորդ ընկերն էր մարմնավորում սովորողի այն 

տեսակը, որը  սովորում է, որովհետև  սիրում է սովորել։ Նա հաճույք էր զգում 

սովորելուց․ կատարվել էր իր մանկության երազանքը, ժպտում էր ուրախությունից, 

ինչը հուզականությունից զուրկ, դասագրքային,  ակադեմիական  բարդ կանոններն 

անգիր անելու կողմնակից դասախոսին տարօրինակ էր թվում։ Նա սովորում էր 

ամենուրեք՝ դասարանում, միջանցքում, դրսում. «Գիտելիքները գալիս են ամեն տեղից, 

անկախ գտնվելու վայրից, ստացի՛ր դրանք»։   

  Բոլորը սերտում էին դասագրքի կանոնները, ֆիզիկայի օրենքները, իսկ նա 

կարողանում էր հմտորեն գտնել դրանց կիրառությունները։  

   Նա ազատ էր մտածում, կարողանում էր փոքրիկ, աննշան թվացող մանրուքների, 

իրերի, խոսքերի միջոցով հետևություններ անել, կռահել մարդկանց վարքը, ճանաչել 

նրանց արժեհամակարգը, հակադրվել, հոսանքին հակառակ ընթանալ, 

այլընտրանքային հարցեր տալ, ազդել ընկերների հայացքների վերափոխմանը։ 

Անգամ ամենակարծրացած հայացքների, սովորույթների ու արժեքների տեր մարդու՝ 

տնօրենի վրա է կարողանում գաղափարապես ազդել։  

   Գնահատականների մրցավազքը, սեղմ ժամկետների մեջ հանձնվող բազում 

քննությունները, անընդհատ առաջինը լինելու մարմաջը լարվածություն են 

առաջացնում՝ ազդելով ոչ միայն մեքենայորեն անգիր անելու կողմնակից 

ուսանողների, այլև ամենամտերիմ ընկերների փոխհարաբերությունների վրա։  

    Մարդկային  էության, հոգեաշխարհը բացահայտող հոգեցունց տեսարան էր նաև 

քննությունների արդյունքների հրապարակման հատվածը․ երկու ընկերները, սկզբում 

տխրում են ոչ այն պատճառով, որ վերջին տեղում են, այլ՝ ընկերոջ անունը չգտնելու, 

բայց երբ պարզվում է, որ իրենց ընկերն է գլխավորում ցուցակը, ավելի են տխրում։ Երբ 

տղային՝ լավագույն արդյունքները գրանցած ուսանողին,  առաջին շարքում՝ տնօրենի 

կողքին են նստեցնում՝ պատվի արժանացնելով, իսկ իր ընկերներին ցածր 

արդյունքների համար վերջին շարքը տանում, նա տնօրենի ականջին շշնջում է, թե ի՛նչ 

կարիք կա այդպես ուսանողներին դասդասելու։ Առաջարկում է հրապարակավ 

չներկայացնել արդյունքները․ դա անդունդ է առաջացնում ուսանողների միջև․ «Ինչո՞ւ 

ներկայացնել մեկի թուլությունը բոլորի աչքի առաջ, եթե Ձեր հեմոգլոբինի 

մակարդակը ցածր է, բժիշկը Ձեզ դեղ կնշանակի՞, թե՞ այդ մասին կհայտարարի 

հեռուստատեսությամբ․․․»։13 

   Այդպես էլ նույն դեղամիջոցը բոլոր հիվանդների վրա նույնկերպ չի ազդում, բժիշկը 

յուրաքանչյուր հիվանդի համար սահմանում է բուժման ընթացակարգ և հետևում նրա 

ապաքինման դինամիկային: Անհատականացված մոտեցումը  հիմնվում է ամեն 

երեխայի ուժեղ կողմի վրա: Այստեղ տեղին է հայտնի ֆիզիկոս Ալբերտ Էյնշտեյնի 

հայտնի միտքը. «Յուրաքանչյուր ոք հանճարեղ է: Բայց եթե մենք ձկան մասին դատենք 

ծառ բարձրանալու կարողության հիման վրա, ապա կյանքում կմտածենք, որ ձուկը 

հիմար է»14: 

   Հետևաբար անհատական մոտեցումը ևս ստեղծագործականության, քննադատական 

մտածողությանն ու ինքնուրույնությանը նպաստող հանգամանք է: Քննարկումից 

հետո մեզ համար հավատամք դարձրինք ֆիլմում հնչած այս միտքը. «Մի՛ վազիր 

հաջողության հետևից, կատարելագործվի՛ր, և հաջողությունն ինքը կգա քեզ մոտ»։ 

    Հետազոտական աշխատանքի ավարտին՝ «Հացը» պատմվածքն ուսումնասիրելուց և 

ֆիլմը դիտելուց ու քննարկելուց հետո,  քննադատական մտածողության վերաբերյալ 

                                         
13 «Три идиота» /ֆիլմ, 01:23 րոպե /https://kinogo.biz/14241-tri-idiota.html / 

14 Ս.Խաչատրյան, Կամուրջներ պատերի փոխարեն Ուսուցման էկոլոգիա, Երևան, «Անտարես» 2014, էջ 14 

https://kinogo.biz/14241-tri-idiota.html

թեստ15 լրացրինք: Վերլուծական կարողությունները, քննադատական միտքը 

զարգացնելու տեսակետից շատ կարևոր են ճիշտ հարցադրումները: Միտքը 

մարդկային օրգանիզմի ամբողջությունից կտրված ինքնուրույն էություն չէ: Այն, ինչ 

միտք ենք անվանում, կազմավորվում է հասարակական փորձի արդյունքում:   

Քննադատական մտածողությունը հարցականի տակ է դնում առկա վիճակը՝ 

ձևավորելով մտածողության այլընտրանքային ուղիներ: 

Ընթերցե՛ք հարցերը և պատասխանե՛ք տարբերակներից որևէ մեկով (միշտ, 

երբեմն, երբեք): 

1. Որևէ թեմա քննելիս նախքան արտահայտած կարծիքին հավատալը միշտ 

փաստեր եմ փնտրում: 

2. Ես քննում և քննարկում եմ հարցը տարբեր տեսանկյուններից: 

3. Ես միշտ վստահորեն ներկայացնում եմ իմ փաստարկը, անգամ եթե այն չի 

համընկնում այլ մարդկանց (դասընկերոջ, ուսուցչի, ծնողի, գործընկերոջ) 

կարծիքի հետ: 

4. Ես ակտիվորեն փնտրում եմ ապացույց՝ անկախ այն բանից, որ դա կարող է 

հանգեցնել այն բանին, ինչ ես գիտեմ: 

5. Իմ դիրքորոշումը կամ կարծիքը հիմնավորում եմ փաստերով, քան թե 

սեփական փորձով և էմոցիաներով: 

6. Եթե ես մի բանում վստահ չեմ, ես սկսում եմ հետազոտել թեման՝ դրա մասին 

ավելի շատ իմանալու համար: 

7.  Ես գիտեմ ինչպես փնտրել ինձ համար անհրաժեշտ տեղեկություն: 

8. Երբ իմ դասընկերը չհիմնավորված կարծիք է արտահայտում, նրան ասում 

եմ իր թերությունների մասին: 

9. Ես վստահ կիրառում եմ իմ գիտելիքը թե՛ դասի ժամանակ, թե՛ դասից դուրս: 

10. Ես փոխում եմ իմ կարծիքը, եթե դիմացինն ավելի հիմնավոր և համոզիչ 

փաստարկներ է բերում: 

 

                                         
15Կրթական քաղաքացիական նախաձեռնություն, Սկզբունքներ, ռեսուրսներ, գործիքներ, Երևան 2019. 

Եզրակացություն 

    «Քո ուսուցիչը կարող է բացել դուռը,  

բայց դու պետք է ինքդ ներս մտնես»: 

Չինական առած 

Հետազոտության արդյունքում մենք հանգեցինք այն եզրակացության, որ մենք՝ 

ուսուցիչներս, չպետք է թևաթափ լինենք, երբ ինչ-որ բան ծրագրածի համաձայն չի 

ստացվում. մի երեխայի մոտ ասածն անմիջապես է արդյունք տալիս, մյուսին 

ժամանակ է պետք, գուցե տարիներ, որ մեր ցանած հունդերը ծլարձակեն, կամ 

բավական է  մի առիթ, մի պատրվակ, որ անձն իր հիշողությունից պեղի ու հանի՝ 

վերարժևորելով իր անցածը,  ապրածն ու ապրվածը: 

    Համարում ենք՝ այս դասերն արդյունավետ էին, քանի որ բոլորն էլ դասին 

ներգրավվեցին, անկեղծացան, ազնվությունն ու խիղճը կարևորեցին, հասկացան, որ 

պետք է աջակցեն ընտանիքի անդամներին, միմյանց հոգսով ապրեն, հաղորդակից 

դառնան ուրիշի ցավին, ապրումակցեն, արժանի լինեն իրենց հացին: Իսկ Ֆիլմի 

համատեղ դիտումը ոչ միայն նրանց ինքնաճանաչողությանն ու քննադատական 

մտածողության զարգացմանը նպաստեց, այլև սովորեցինք՝ ինչ է ինտենցիան, 

այլաբանությունը, մետաֆորը, ու ամենակարևորը՝ այն մեզ ավելի մտերմացրեց: 

  Թեստի արդյունքները ևս վկայեցին, որ դասարանի մեծ մասի մոտ վերլուծական 

միտքը, հմտությունները բավականին «մարզվել» են հատկապես տեղեկատվությունը  

փնտրելու, վերլուծելու և գնահատելու հարցում: 

   Մեր հետազոտական աշխատանքում բացակայում են թվերն ու դիագրամները՝ 

հետազոտության արդյունավետությունը փաստող, իսկ մենք գիտենք որ  

«մեծահասակները թվեր շատ են սիրում: Երբ նրանց պատմում ես, որ դու նոր բարեկամ 

ես ձեռք բերել, նրանք երբեք չեն հարցնում ամենագլխավորի մասին: Երբեք նրանք չեն 

ասի. «Իսկ ինչպիսի՞ ձայն ունի նա: Ինչպիսի՞ խաղեր է սիրում խաղալ: Թիթեռներ 

բռնու՞մ է, թե՞ ոչ»: Նրանք հարցնում են. «Քանի՞ տարեկան է նա: Քանի՞ եղբայր ունի: 

Քաշն ինչքա՞ն է: Ինչքա՞ն է վաստակում նրա հայրը»: Եվ նրանք դրանից հետո 

երևակայում են, թե ճանաչեցին մարդուն»: Երբ մեծահասակներին ասում ես՝ «Ես տեսա 

վարդագույն աղյուսից մի տուն, որի պատուհաններին խորդենի կար, իսկ կտուրին՝ 

աղավնիներ», նրանք երբեք չեն պատկերացնի այդ տունը: Նրանց պետք է ասել. «Ես 

տեսա մի տուն, որը արժեր հարյուր հազար ֆրանկ»: Եվ միայն այդ ժամանակ նրանք 

կբացականչեն ինչպիսի՜ գեղեցկություն»:16 «Եվ ես վախենում եմ, թե կդառնամ 

մեծահասակների նման, իսկ նրանք թվերից բացի ոչնչով չեն հետաքրքրվում»:  

  Այդ դասերից մեկի ընթացքում իմ չարաճճի Արմանը հուզվեց, խելացի Հայկյան Գոռն 

անկեղծացավ, Կասամանյան Սուրենն ու Գալստյանն ինձ հիացրին իրենց 

դատողություններով, իսկ Ջուլիետան, որը բազմանդամ ընտանիքում է մեծանում ու 

մոր հոգսերը կիսում, սկսեց ավելի լավ սովորել: Ըստ իս, հենց դա է կարևորը: Դրսում 

ևս շաբաթօրյակների ընթացքում կամ ամենաննշան առիթի դեպքում իմ չարաճճիները 

հայտնում են իրենց աջակցելու պատրաստակամությունը, կարեկից են ու ջերմ:   

 Դասերին անդրադարձ կատարելով՝ հասկացա՝ որ կետերը ծրագրածի պես 

չընթացան, ինչը կփոխեի: Երբեմն ճիշտ չեմ զգում ու տնօրինում ժամանակը, շատ բան 

եմ ուզում տալ, մինչդեռ երբեմն պետք է միտումնավոր կիսատ թողնել: Կարծում եմ՝ 

մենք ուսուցիչներս, սերիալներից ևս սովորելու բան ունենք. դրանք ավարտվում են 

ամենահետաքրքիր պահին՝ ստիպելով մտածել, սպասել հաջորդին: Իսկ մենք հաճախ 

մեծ չափաբաժիններով, ակադեմիականությամբ փչացնում ենք սովորողների գիտելիք 

ստանալու ախորժակը, սպասումը: Մատչելի բացատրել և ընդհատել 

ամենահետաքրքիր տեղում, մատուցել փոքրիկ չափաբաժիններով, ինչպես 

թանկարժեք ռեստորաններում լավ ուտելիքը: Հա, ի դեպ,  մատչելի և մատուցել բառերի 

արմատը նույնն է (գրաբարում մատչիմ  նշ. է «մոտենալ, մոտ գալ, մերձենալ»): Ինչպես 

                                         
16Անտուան դը Սենտ-Էքզյուպերի «Փոքրիկ իշխանը» 

 https://grqamol.am/article/antuan-dy-sent-eqsuperi-poqrik-ishkhan-2/ 

https://grqamol.am/article/antuan-dy-sent-eqsuperi-poqrik-ishkhan-2/

մատուցողն է սնունդը մոտեցնում, մենք էլ, սովորողին հայելուց պոկելով, մոտեցնենք 

պատուհանին,17 լայնացնենք նրա տեսադաշտն ու մտահորիզոնը, բայց տեսնելու, 

ըմբռնելու և մարսելու համար սովորողներն իրենք էլ պիտի ջանքեր գործադրեն:   

   Այսպիսով՝ մարդկային զարգացումն առաջ են մղում մարդու պրպտող միտքը, 

ձգտումն ու մոտիվացիան: Ոգևորելն ու խրախուսելը խթանում են, թևեր տալիս 

սովորողին: Անգլիայի 19-րդ դարի թագուհիներից մեկը երկրի երկու վարչապետների 

մասին պատմում է հետևյալը. «Երբ ես հանդիպում էի նրանցից առաջինի հետ, 

հանդիպումից հետո մտածում էի, թե ինչ խելացի մարդ է նա: Երբ հանդիպում էի մյուս 

վարչապետի հետ, հանդիպումից հետո մտածում  էի, թե ինչ խելացի կին եմ ես»: 18  

     

                                         
17 Ս.Խաչատրյան, Կամուրջներ պատերի փոխարեն Ուսուցման էկոլոգիա, Երևան, Անտարես 2014, էջ 58-59. 

18 Ս.Խաչատրյան, Կամուրջներ պատերի փոխարեն Ուսուցման էկոլոգիա, Երևան, «Անտարես» 2014, էջ 17. 

